Тема: Мифтахеддин Акмулланың тормыш юлы һәм иҗаты.
 “Дамелла Шиһабеддин хәзрәтнең мәрсиясе”
Максат: 1. М. Акмулланың тормыш юлы һәм иҗаты белән таныштыру.

2. “Дамелла Шиһабеддин хәзрәтнең мәрсиясе” әсәрен анализлау; Акмулла иҗатына хас үзенчәлекләрне ачыклау.

3. М. Акмулла иҗатына кызыксыну уяту; мәгърифәтче галим 
Ш. Мәрҗани шәхесенә ихтирам, белемгә омтылыш сыйфатлары тәрбияләү.

Җиһазлау: мультимедиа, М. Акмулланың тормыш юлы һәм иҗаты буенча презентация: дискта М. Акмулла, Ш. Мәрҗанинең портретлары, 
М. Акмулланың Троицкидагы мәдрәсә хәлфәсе Хафизга язган хаты; Карурманны чыккан чакта...: XIX гасыр әдәбияты. –К: Мәгариф, 2001; плакат: “Сүз чыгар шагыйрьләрдән хикмәт берлән... Акмулла”; магнитофон, аудиоязмада “Тәфтиләү” көе.
Дәрес тибы: яңа белем бирү дәресе.

Метод һәм алымнар: күчермә, иҗади уку, эзләнү; укытучы сүзе, аңлатмалар бирү, аңлатмалы-иллюстратив, сәнгатьле уку, эзләнүчән әңгәмә, биремнәр үтәү.

Дәрес барышы.

        I. Башлам.

Оештыру эше, дәреснең темасы һәм максатлары белән таныштыру.

II. Актуальләштерү.

XIX йөзнең  II яртысында татар поэзиясенең үсешен, аңа хас үзенчәлекләрне искә төшерү.

III. Төп өлеш.

( Акрын гына “Тәфтиләү” көе яңгырый.)

        1.Көй астында укытучының кереш сүзе.

Мөхәммәдьяр һәм Утыз Имәни кебек талантлы әдипләрдән килә торган шигъри эстафетаны Дәрдемәнд һәм Тукайларга тапшыруда халык арасында үзенең туры сүзлелеге, гаделлеге белән танылган Акмулла иҗаты зур роль уйный.
(Көй туктала. Слайдта Акмулланың портреты күрсәтелә.)

Шагыйрьнең шәхесе һәм әсәрләре- инде менә йөз елдан артык татар, казакъ, башкорт укучыларының игътибар үзәгендә. Бу елда шагыйрьнең тууына 175 ел тулуның зурлап билгеләп үтелүе дә шуны раслый.

         2.Акмулланың тормыш юлы белән таныштыру.

Акмулланың тормыш юлы шактый катлаулы һәм гыйбрәтле була.

Әдәбият тарихында Акмулла исеме белән билгеле Мифтахеддин Мөхәммәдьяр улы 1831 нче елның 14 нче декабрендә хәзерге Башкортстанның Туксанбай авылында мулла гаиләсендә туган. Ул бала вакытта ук аның әти-әнисе үлеп китә. Шулай итеп Акмулла ятимлекнең бөтен авырлыгын үз җилкәсендә татырга мәҗбүр була.
Булачак шагыйрь Эстәрлебаш һәм Троицкидагы мәдрәсәләрдә белем ала. Укыган вакытта ук казах балаларына белем бирү белән дә шөгыльләнә.

Уку-язу, белем бирүдән тыш, ул балта остасы, тимерчелек һөнәрләренә дә ия була, моңлы тавыш белән җырлый, тыңлаучыларны мавыктырырлык итеп шигырьләр дә укый, дусларына тирән эчтәлекле хатларны да бик оста яза.

( Слайдта Акмулланың мәдрәсә хәлфәсе Хафизга язган хаты күрсәтелә.)

Акмулла үз аты белән Урал тауларын, Казакъстан далаларын кат-кат ураган. Аның өч бүлемнән торган арбасы булуы мәгълүм. Шуларның берсенә китап-дәфтәрләрен, икенчесенә эш коралларын салган, ә өченче бүлемтегенә үзе утырып йөргән.

Акмулла туры сүзле кеше булган. Шуңа бәйле рәвештә, халык аны Акмулла (ягъни туры сүзле мулла) дип йөрткән. Ләкин аның бу сыйфаты түрәләргә ошамаган.

       3.Акмулла турында истәлекләр белән танышу.

Истәлекләрдән күренгәнчә, Акмулла Кара-су дигән авылда Исәнгилди дигән казах түрәсендә балалар укытучы булган. Көннәрнең берендә шул авылда үлгән бер карчыкны озату өчен җыелган халык арасында Акмулла да булган. Әлеге Исәнгилди дигән бай, Акмуллага таягы белән төртеп күрсәтеп, мәсхәрәле караш белән: “Мулла! Безнең казах халкының бер мәкале бар: үләнле җирдә үгез симерә, үлекле җирдә мулла симерә,”- дип көлгән. Акмулла аңа каршы: “Бик дөрес әйтәсең, үләнле җирдә үгез, үлекле җирдә мулла, даулы җирдә түрә симерә; сахрада безнең кебек муллалар булмаса, сезнең кебек җаһилләрнең башын эт кимерә,”- дип җавап биргән.
Әлбәттә, түрәгә бу җавап ошамаган.

Ул аңа: “Мин сине нишләтергә белермен әле!”- дип янаган. Соңрак әлеге кешенең доносы буенча, Акмулла Златоуст төрмәсенә ябылган. Аның күп кенә кайгылы шигырьләре шул төрмәдә утырганда язылган да инде. 

Акмулланың гомере дә көтмәгәндә, фаҗигале төстә өзелә. Ул 1895 нче елның 27 нче октябренә каршы төндә Златоусттан Миаска барганда караклар тарафыннан үтерелә.

        4.Иҗаты турында мәгълүмат бирү.

Акмулла- шагыйрь буларак бәхетле шәхес. Аның әсәрләре, нигездә, мәдхия, мәрсия, робагый, шигшъри хат, газәл һәм мөнәҗәт жанрларында иҗат ителгән.

(Әлеге жанрларга хас үзенчәлекләрне искә төшерү.)

Акмулланың әсәрләрен идея-тематик яктан 3 төргә бүлеп карыйлар:

                1.Мәрҗәнигә мөнәсәбәтле һәм мәгърифәтчелекне яклап язган әсәрләре;

                2.Тоткынлыкта иҗат ителгән һәм иҗтимагый гаделсезлекләргә ризасызлык белдергән әсәрләре;

                3.Әхлакый һәм дини мәсьәләләр турындагы әсәрләре.

                1)Укучыларның Шиһап Мәрҗәни турында белгәннәрен искә төшерү.

(Слайдта Ш. Мәрҗанинең портреты, хезмәтләре күрсәтелә.)

               2)“Дамелла Шиһабеддин хәзрәт мәрсиясе”нең язылу тарихы белән таныштыру.

Акмулланың 1889 нчы елда Шиһабеддин Мәрҗани үлү уңае белән язган мәрсиясе- аны татар укымышлыларына таныткан беренче әсәре. Әүвәл аны автор мәдхия рәвешендә язган була. Соңрак, Мәрҗанинең үлем хәбәрен ишетеп, әсәрнең ахырына 13 дүртьюллыктан торган матәм шигыре- мәрсия өстәгән.

               3)Сүзлек өстендә эш.

Фазыйл- өстен, олы.

Ту- байрак.

Аһ, дәрига!- аһ, үкенеч!

Дәрдемәнд- кайгылы, моңлы.

Фәйзъ бабы- белем ишеге.

Хиддәт- ачулану.

Курса хәзрәт- Габденнасыйр Курсави.

               4)“Дамелла Шиһабеддин хәзрәт мәрсиясе” белән танышу.

               5)Мәрсияне анализлау.

         -  Әсәр нәрсә турында?

          - Сезнеңчә, автор ни өчен нәкъ менә Ш. Мәрҗанигә мөнәсәбәтле мәрсия иҗат итте икән?

           - Анда галимнең кайсы сыйфатлары аеруча калку сурәтләнә? Автор аның кайсы сыйфатларына сокланып карый? Ни өчен?

          - Акмулла Ш. Мәрҗанине кемнәргә тиңли, нәрсәләр белән чагыштыра? Шул урыннарны табып укыгыз.

          - Төп образның әлеге сыйфатларын, эш-гамәлләрен сурәтләгәндә, автор нинди сурәтләү чараларыннан һәм әдәби алымнардан файдалана? Шул урыннарны табып укыгыз.

          - Акмулла кулланган әдәби сурәтләрнең тормышчанлыгы һәм үтемлелеге нәрсәдә дип уйлыйсыз?

            -Мәрсияне иҗат иткәндә, Акмулла нинди мәкаль-әйтемнәрдән, гыйбрәтле сүзләрдән файдаланган? Аларның мәгънәләрен аңлатыгыз.

            -Ни өчен автор Ш. Мәрҗани образын шулай идеаллаштырып, кайбер сыйфатларын артык күпертеп сурәтли?
            -  Акмулла нәрсәләрне раслый, ә нәрсәләрне кире кага? Ни өчен?

            -  Әсәрдә Акмулланың шәхси язмышы ничек чагыла?

             - Шагыйрьне нинди мәсьәлә җборчый? Мәрсиянең идеясе нидән гыйбарәт?

             -  Сез Акмулла фикерләре белән килешәсезме? Ни өчен?

             -  Мәрсиянең әһәмияте нәрсәдә?

             -  Мәрсия белән танышканнан соң, М. Акмулла иҗатына хас нинди үзенчәлекләрне билгели аласыз?

IV. Йомгаклау.

Нәтиҗә ясап, шуны әйтергә мөмкин:  әлеге мәрсиясендә автор Мәрҗанигә мактау җырлый, искелеккә каршы көрәшкәне өчен аңа сокланып карый, урыны-урыны белән артык күпертеп, Мәрҗани образын идеаллаштырып сурәтли. Шуның белән бергә, әсәрдә иске карашлы муллаларның чын йөзләрен ачып, наданлыкларын фаш итә.

Гомумән, Акмулла иҗаты татар әдәбиятында үзенчәлекле урынны били. Ул XIX йөз мәгърифәтчеләре арасында үзенең халыкчан рухта язуы белән аерылып тора. Акмулла, чын мәгънәсендә, демократик шагыйрь була. Шагыйрьнең берничә халыкка- казах, башкорт һәм татарларга хезмәт күрсәтүе дә аның зур талант иясе булуы турында сөйли.
XIX йөз башы татар шигърияте гаять зур уңышка ирешкән икән, монда, әлбәттә, Акмулла иҗатының йогынтысы да нык сизелә.

V. Өйгә эш бирү.

375-385 нче битләрне укырга, сорауларга җавап. 

